
ᖁᐊᓴ ᑯᓱᒐᖅ 
ᒥᓂᔅᑕ ᑲᒪᒋᔭᓕᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ 
 
ᓄᕕᐱᕆ 7, 2022 
 
 
ᒥᓂᔅᑕᐅᑉ ᑐᕌᒐᖏᑦ 
 
ᒥᓂᔅᑕ ᑯᓱᒐᕐᒧᑦ, 
 
ᓄᓇᕗᒻᒥ ᓯᕗᓕᖅᑎᐅᓪᓗᖓ, ᑎᑎᕋᖅᑐᖓ ᓇᓗᓇᐃᖅᓯᓪᓗᖓ ᑐᕌᒐᕆᔭᕐᓂᒃ ᒥᓂᔅᑕᐅᓪᓗᑎᑦ 
ᑲᒪᒋᔭᖃᖅᑐᑎᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ (NHC). 
 
ᐊᖏᖅᓯᒪᔪᒍᑦ ᐱᓕᕆᐊᑦᓴᖃᖅᑎᐅᒐᕕᑦ ᐊᑕᖏᖅᑐᓄᑦ ᐊᔾᔨᒌᙱᑦᑐᓄᑦ ᖃᓄᐃᓕᐅᕈᑕᐅᒋᐊᓕᓐᓄᑦ 
ᐱᓕᕆᕕᓐᓂ, ᐅᑯᐊ ᐃᓚᒋᔭᐅᓪᓗᑎᒃ: 

• ᖃᐅᔨᓴᕐᓂᕐᒧᑦ ᐃᒡᓗᓕᕆᔨᕐᔪᐊᒃᑯᓐᓂᒃ ᐋᖅᑭᑦᓱᐃᓂᕐᒧᑦ, ᑐᑭᒧᐊᖅᑎᑦᓯᓂᕐᒧᑦ, ᐊᐅᓚᑦᓯᓂᕐᒧᓪᓗ 
ᐃᓪᓗᓕᕆᓂᕐᒧᑦ ᐱᓕᕆᐊᓂᒃ ᐃᓚᐃᓐᓈᖅᓯᒪᙱᑦᑐᒃᑯᑦ ᐊᑐᐃᓐᓇᖃᕈᓐᓇᖁᓪᓗᒋᑦ ᐊᔾᔨᒌᙱᑦᑐᓂᒃ 
ᐊᑭᑐᓗᐊᙱᑦᑐᓂᒃ ᐃᓪᓗᑦᓴᑖᕈᓐᓇᓂᕐᒧᑦ ᐃᓚᒌᓄᑦ ᑭᒃᑯᑐᐃᓐᓇᕐᓄᓪᓗ ᓄᓇᕗᒻᒥ; ᐊᒻᒪᓗ 

• ᑲᒪᒋᔭᖃᕐᓗᑎᑦ ᓇᓗᓇᐃᔭᖅᓯᒪᔪᓂᒃ ᓯᕗᓪᓕᐅᑎᔭᐅᒋᐊᓕᓐᓂᒃ ᐱᒋᐊᖅᑎᑕᐅᒋᐊᓕᓐᓂᓪᓗ 
ᐃᑲᔪᖅᓱᐃᓂᕐᒧᓪᓗ ᐱᓕᕆᐊᖑᒍᓐᓇᖁᓪᓗᒋᑦ ᒐᕙᒪᒋᔭᑦᑕ ᑐᕌᒐᖏᑦ, ᑲᑐᔾᔨᓗᑕ. 

ᓯᕗᓪᓕᐅᑎᔭᐅᒋᐊᓖᑦ ᖃᓄᓕᐃᓕᒋᐊᕈᑎᐅᒋᐊᓖᑦ 

ᑲᑐᔾᔨᓗᑕ ᓇᓗᓇᐃᖅᓯᒍᑕᐅᓯᒪᔪᖅ ᖃᓄᐃᓕᒋᐊᕈᑕᐅᒋᐊᓕᓐᓂᒃ ᐱᒋᐊᖅᑎᑕᐅᒋᐊᓕᓐᓄᓪᓗ 
ᑕᓪᓕᒪᐅᓕᖓᔪᓂ ᓯᕗᓪᓕᐅᑎᔭᐅᒋᐊᓕᓐᓂᒃ: 

• ᐃᓐᓇᒻᒪᕆᕈᖅᐸᓪᓕᐊᓂᖅ ᐅᐱᒋᔭᐅᓂᒃᑯᑦ ᓄᓇᕗᒻᒥ; 
• ᐊᒥᓱᕐᖑᕆᐊᖅᓯᓂᖅ ᐃᓪᓗᓕᕆᓂᕐᒧᑦ ᐊᔾᔨᒌᙱᑦᑐᓂᒃ ᐊᑐᐃᓐᓇᐅᒍᓐᓇᖅᑐᓂᒃ; 
• ᐱᔪᓐᓇᕐᓂᖅᑖᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᒃᑯᑦ ᖃᓄᐃᑦᑕᐃᓕᑎᑦᓯᓂᕐᒧ ᒪᒥᓴᕐᓂᒧᓪᓗ; 
• ᑮᓇᐅᔭᖃᖅᑎᑦᓯᒋᐊᒃᑲᓐᓂᕐᓂᖅ ᐃᓕᓐᓂᐊᖅᑐᓕᕆᓂᕐᒧᑦ; ᐊᒻᒪᓗ 
• ᐊᔾᔨᒌᙱᑦᑐᓂᒃ ᓴᖅᑭᖅᑎᑦᓯᓂᖅ ᓄᓇᓕᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. 

ᑲᑎᖅᓱᐃᓯᒪᓂᕐᒥᒃ ᐱᓕᕆᔾᔪᓯᑖᖅᓯᒪᔪᒍᑦ ᓯᕗᓪᓕᐅᑎᒋᐊᓕᑦᑎᓐᓄᑦ, ᐱᓕᕆᕕᐅᔪᑦ ᒐᕙᒪᒃᑯᓪᓘᓐᓃᑦ 
ᑎᒥᖁᑎᖏᑦ ᓯᕗᓕᖅᑎᐅᕕᖃᔾᔮᙱᑦᑐᑦ ᓵᑕᑦᓴᐅᔪᖃᕐᓂᖓᓄᑦ ᖃᓄᐃᓕᒋᐊᕈᑎᐅᓂᐊᖅᑐᓕᒫᓄᑦ 
ᓯᕗᓪᓕᐅᑎᔭᐅᒋᐊᓕᓐᓂ. 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ ᑎᑎᕋᕐᕕᖓᓐᓂ   
Office of Premier P.J. Akeeagok 

Hivuliqtip P.J. Akeeagok Havakvingani 
Bureau du Premier ministre P.J. Akeeagok 

ᐊᖏᖅᓯᒪᔪᒍᑦ ᓵᑕᑦᓴᐅᒍᑎᖃᕋᕕᑦ ᓯᕗᓕᖅᑎᐅᒍᑎᖃᕐᓂᕐᒧᑦ ᓯᕗᓪᓕᐅᑎᑕᐅᒋᐊᓕᓐᓄᑦ 
ᖃᓄᐃᓕᒋᐊᕈᑎᖃᕐᓂᕐᒧᑦ ᐱᒋᐊᖅᑎᑕᐅᒋᐊᓕᓐᓄᓪᓗ ᓇᓗᓇᐃᖅᑕᐅᓯᒪᔪᓂᒃ ᐊᑖᓂ. ᐃᓚᒋᔭᐅᓪᓗᓂ 
ᓇᓗᓇᐃᖅᓯᓯᒪᓂᖅ ᓇᓕᒧᒌᑦᑐᒃᑯᑦ ᑐᑭᒧᐊᖅᑎᑕᐅᓯᒪᔪᒃᑯᓪᓗ ᖃᓄᐃᓕᒋᐊᕈᑎᖃᕐᓂᕐᒧᑦ ᓄᓇᕗᑦ 
ᒐᕙᒪᒃᑯᓕᒫᖏᓐᓂ ᑲᑐᔾᔨᖃᑎᑦᑎᓄᓪᓗ, ᑕᐃᒪᐃᒋᐊᖃᕋᐃᒻᒪᑦ. 

ᓯᕗᓪᓕᖅᐸᐅᑎᓂᐊᕐᓗᒍ, ᐊᖏᖅᓯᒪᔪᑎᑦ ᑲᒪᒋᔭᖃᕐᓂᕐᒧᑦ ᕿᓚᒥᐅᔪᒃᑯᑦ ᖃᓄᐃᓕᒋᐊᕈᑎᖃᕐᓂᕐᒧᑦ 
ᐅᑯᓂᖓ: 

• ᑲᑐᔾᔨᖃᑎᒋᓗᒋᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᐃᑲᔪᖅᓱᐃᓂᕐᒧᑦ 
ᐊᐅᓚᓂᖃᑦᓯᐊᖅᑐᒃᑯᑦ ᐱᕙᓪᓕᐊᑎᑦᓯᕐᓂᒧᑦ ᐱᕕᑦᓴᖃᖅᑎᑦᓯᓂᕐᒧᓪᓗ ᓇᒻᒥᓂᖅ ᓄᓇᓕᕆᓂᕐᒧᑦ 
ᐱᕙᓪᓕᐊᑎᑦᓯᓂᕐᒥᒃ ᐃᓪᓗᓕᐅᕐᓂᒧᓪᓗ (ᑲᔪᓯᔪᖅ); 

• ᐊᔩᕈᑎᖃᕐᓗᑎᑦ ᐊᑯᓂᐅᔪᒧᑦ ᑲᑐᔾᔨᖃᑎᒌᒍᑎᖃᕈᓐᓇᓂᕐᒧᑦ ᐊᖏᕈᑎᒥᒃ NCC Investment 
Group-ᑯᓐᓂᒃ ᐊᐅᓚᑦᓯᓂᕐᒧᑦ ᐊᑭᑐᓗᐊᙱᑦᑐᓂᒃ ᐃᓪᓗᓕᐅᕐᓂᕐᒧᑦ ᓄᓇᕗᓕᒫᒥ (2022-23); 

• ᐃᑲᔪᕐᓗᒋᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᕿᒥᕐᕈᓂᕐᒧᑦ ᐱᐅᓯᕚᓪᓕᖅᑎᑦᓯᓂᕐᒧᓪᓗ ᐊᐅᓚᑕᐅᓂᖏᓐᓂᒃ 
ᓄᓇᕗᑦ ᒐᕙᒪᒃᑯᖏᓐᓂ ᐃᖅᑲᓇᐃᔭᖅᑎᓄᑦ ᐃᓪᓗᐃᑦ, ᐃᓚᒋᔭᐅᓗᓂ ᕿᒥᕐᕈᓂᖅ 
ᐃᖅᑲᓇᐃᔭᖅᑎᓄᑦ ᐃᓪᓗᑖᖅᑎᑦᓯᖃᑦᑕᓂᕐᒧᑦ ᑲᑎᒪᔨᕋᓛᑦ ᐊᐅᓚᑕᐅᓂᖏᓐᓂᒃ, ᕿᒥᕐᕈᓂᖅ 
ᐋᖅᑭᒋᐊᖅᓯᓂᕐᓗ ᐃᖅᑲᓇᐃᔭᖅᑎᓄᑦ ᐃᓪᓗᓕᕆᓂᕐᒧᑦ ᐊᑐᐊᒐᖅ ᐃᓪᓗᑖᖅᑎᑦᓯᖃᑦᑕᓂᕐᒧᓪᓗ 
ᐊᑐᐊᒐᖏᑦ, ᐋᖅᑭᑦᓱᐃᓗᑎᑦ ᐊᑯᓂᐅᔪᒧᑦ ᐸᕐᓇᐅᑎᒥᒃ ᕿᓚᒥᐅᔪᒃᑯᑦ ᑐᕌᒐᖃᕐᓗᑎᑦ (2022-23); 
ᐊᒻᒪᓗ 

• ᐱᓕᕆᖃᑎᒋᓗᒋᑦ ᐱᓕᕆᕕᖏᑦ ᑮᓇᐅᔭᓕᕆᔨᒃᑯᑦ ᐃᖅᑲᓇᐃᔭᖅᑐᓕᕆᔨᒃᑯᓪᓗ ᖃᐅᔨᓴᓂᕐᒧᑦ 
ᐱᕕᑦᓴᖃᕐᕕᐅᒍᓐᓇᖅᑐᓂᒃ ᐱᔪᓐᓇᕐᓂᖅᑖᖅᑎᑦᓯᓂᕐᒧᑦ ᓇᓗᓇᐃᖅᓯᓯᒪᓂᕐᒧᓪᓗ ᓄᓇᕗᒻᒥᐅᑦ 
ᓄᑦᑎᕈᓐᓇᖅᓯᖁᓪᓗᒋᑦ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ ᐃᓪᓗᖏᓐᓂᒃ ᐊᑐᖅᑐᐊᒐᕐᓂᓪᓗ 
ᐃᓪᓗᓂᒃ ᐊᑭᑐᓗᐊᙱᑦᑐᓄᑦ ᐊᑐᖅᑐᐊᒐᕐᓄᑦ ᐃᓪᓗᓂ ᐅᕝᕙᓘᓐᓃᑦ ᓇᒻᒥᓂᖅ 
ᐃᓪᓗᑖᕈᓐᓇᖅᓯᖁᓪᓗᒋᑦ (2023-2025). 

ᐃᑲᔪᕐᓂᖃᖁᓪᓗᒍ ᑐᑭᒧᐊᖅᑎᑦᓯᓂᕐᒧᑦ ᓯᕗᓂᑦᓴᑎᓐᓂ ᖃᓄᐃᓕᒋᐊᕈᑎᑦᓴᖏᓐᓂᒃ ᒐᕙᒪᒋᔭᑦᑕ 
ᐊᖏᖅᓯᒪᔪᑎᑦ ᐅᑯᓄᖓ: 

• ᐱᒋᐊᖅᑎᑦᓯᓗᑎᑦ ᖃᐅᔨᓴᕐᓂᕐᒧᑦ ᖃᓄᖅ ᐱᐅᓯᕚᓪᓕᖅᑕᐅᒍᓐᓇᕐᒪᖔᑦ ᐊᐅᓚᑦᓯᓂᖅ ᐃᓪᓗᓂᒃ 
ᐊᑐᖅᑐᐊᖅᑕᐅᕙᑦᑐᓂᒃ ᓄᓇᕗᒻᒥ ᐃᓚᒋᔭᐅᓗᓂ ᕿᒥᕐᕈᐃᓂᖅ ᐃᓪᓗᑖᖅᑎᑦᓯᖃᑦᑕᓂᕐᒧᑦ 
ᐊᑐᐊᒐᐅᕙᑦᑐᓂᒃ, ᑎᒥᐅᓂᖏᑕ ᐋᖅᑭᑦᑕᐅᓯᒪᓂᖓᓂᒃ ᐊᐅᓚᓯᓂᕐᒧᓪᓗ ᐱᓕᕆᔾᔪᓯᐅᔪᓂᒃ (2022-
23): 

• ᐱᓕᕆᖃᑎᒋᓗᒋᑦ CGS-ᑯᑦ ᖃᐅᔨᓴᕐᓗᑎᑦ ᓄᓇᕗᑦ ᒐᕙᒪᒃᑯᖏᑕ ᐱᖁᑎᓕᒫᖏᓐᓂᒃ 
ᐊᑐᖅᑕᐅᙱᓗᐊᖅᐸᑦᑐᓂᒃ ᐊᒥᐊᒃᑰᓂᕋᖅᑕᐅᔪᓂᓪᓗ ᐊᑐᖅᑕᐅᒃᑲᓐᓂᕈᓐᓇᕐᒪᖔᑕ 
ᐃᑲᔪᖅᓱᐃᓂᕐᒧᑦ ᐊᒥᓱᕐᖑᕆᐊᖅᑕᐅᖁᓪᓗᒋᑦ ᐃᓪᓗᑦᓴᕆᔭᐅᕙᑦᑐᑦ (2022-2024); 

• ᓯᕗᓕᖅᑎᐅᒍᑎᖃᕐᓗᑎᑦ ᐱᔾᔪᑎᓕᓐᓂᒃ ᐃᓪᓗᓕᐅᕐᓂᕐᒧᑦ ᐱᔭᕆᐊᑭᓪᓕᖅᑎᕆᔨᓂᒃ (ᐱᓕᕆᕕᐅᔪᑦ 
ᐃᓄᓕᕆᔨᒃᑯᑦ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒪᓕᒐᓕᕆᔨᒃᑯᓪᓗ) ᐃᓪᓗᓕᕆᓂᕐᒧᑦ ᐱᔭᕆᐊᓕᕗᑦ 
ᐃᓪᓗᑖᕆᐊᓕᓐᓂᓪᓗ ᖃᐅᔨᓴᕐᓂᕐᒧᑦ ᓇᓗᓇᐃᔭᐃᒍᑎᐅᓗᓂ ᓯᕗᓪᓕᐅᑎᑕᐅᒋᐊᓕᓐᓂᒃ ᓄᓇᓕᓐᓂᒃ 
ᐃᓐᓇᒻᒪᕆᓐᓄᑦ ᐃᒻᒥᓂᕿᒍᓐᓇᖅᑐᓄᑦ ᐃᑲᔪᖅᑕᐅᒋᐊᓕᓐᓄᓪᓗ ᐃᓪᓗᓂᒃ, ᑐᐊᕕᕐᓇᖅᑐᒃᑯᑦ 
ᐊᖏᕐᕋᖃᙱᑦᑐᒃᑯᕕᓐᓂᒃ ᐃᓪᓗᖃᙱᑦᑐᓄᓪᓗ ᐃᓂᒋᔭᐅᑲᐃᓐᓇᕐᕕᓐᓂᒃ; ᖃᐅᔨᓴᕐᓗᑎᑦ 

ᓄᓇᓕᓐᓂ ᐱᔪᓐᓇᕐᓂᖃᖅᑎᒋᓂᖏᓐᓂᒃ ᐃᑲᔪᖅᓱᐃᓂᕐᒧᑦ ᐱᔨᑦᓯᕋᐅᑎᓂᒃ; ᐋᖅᑭᑦᓱᐃᓗᑎᓪᓗ 
ᐱᓕᕆᐊᑦᓴᓄᑦ ᐱᔾᔪᑎᖏᓐᓂᒃ (2023-24); ᐊᒻᒪᓗ 

• ᖃᐅᔨᓴᕐᓗᑎᑦ ᐱᕕᑦᓴᖃᕐᕕᐅᒍᓐᓇᖅᑐᓂᒃ ᓇᒻᒥᓂᖅ ᐊᖏᕐᕋᑖᕈᓐᓇᓂᕐᒧᑦ ᓇᒻᒥᓂᖃᖅᑎᐅᔪᓄᓪᓗ 
ᐃᓪᓗᓂᒃ ᐊᑐᖅᑐᐊᖅᑎᑦᓯᔨᓂᒃ ᐊᑭᑭᓐᓂᖅᓴᓂᒃ ᐊᑐᐃᓐᓇᓂᖅᓴᓂᓪᓗ, ᐃᓚᒋᔭᐅᓗᑎᒃ 
ᑐᓴᕆᐊᕐᕕᖃᕈᑎᖃᕐᓂᕐᒧᑦ ᓇᒻᒥᓂᖃᖅᑎᐅᔪᓂᒃ ᐃᓄᐃᓪᓗ ᑲᑐᔾᔨᖃᑎᒌᖏᓐᓂᒃ ᑎᒥᖁᑎᖏᓐᓂᓪᓗ 
ᐃᓪᓗᓕᐅᖅᐸᓪᓕᐊᒍᓐᓇᖁᓪᓗᒋᑦ ᓇᒻᒥᓂᕐᓗ ᐃᓪᓗᑖᕈᓐᓇᖅᓯᕙᓪᓕᐊᖁᓪᓗᒋᑦ ᐃᑲᔫᑎᓂᒃ (2023-
24). 

ᖄᒃᑲᓐᓂᖓᒍᑦ ᓵᑕᒃᓴᐅᒍᑎᖃᕐᕕᖏᑦ 

ᖄᒃᑲᓐᓂᖓᒍᑦ ᑐᕌᒐᖅᑎᒍᑦ ᓯᕗᓪᓕᐅᑎᔭᐅᒋᐊᓕᓐᓂᒃ ᑎᑎᕋᖅᓯᒪᔪᓂᒃ ᖁᓛᓂ, ᓵᑕᑦᓴᐅᒍᑎᖃᕐᒥᔪᑎᑦ 
ᐅᑯᓄᖓ: 

• ᐃᒃᓯᕙᐅᑕᐅᓗᑎᑦ ᒥᓂᔅᑕᐅᖃᑎᒌᑦ ᑲᑎᒪᔨᕋᓛᖏᓐᓄᑦ ᐱᕚᓪᓕᖅᑎᑦᓯᓂᕐᒧᑦ ᐃᓪᓗᓕᕆᓂᕐᒧᑦ 
ᐊᑭᑐᔫᑎᓄᓪᓗ 

ᐃᒃᓯᕙᐅᑕᐅᓗᑎᑦ ᒥᓂᔅᑕᐅᖃᑎᒌᑦ ᑲᑎᒪᔨᕋᓛᖏᓐᓄᑦ ᐱᕚᓪᓕᖅᑎᑦᓯᓂᕐᒧᑦ ᐃᓪᓗᓕᕆᓂᕐᒧᑦ 
ᐊᑭᑐᔫᑎᓂᓪᓗ, ᐱᔪᓐᓇᕐᓂᖃᖅᑎᑦᓯᓂᐊᖅᑐᑎᑦ ᓇᓗᓇᐃᖅᓯᓯᒪᓗᑎᓪᓗ ᐱᓕᕆᖃᑎᒌᑦᓯᐊᖁᓪᓗᒋᑦ 
ᒥᓂᔅᑕᐃᑦ ᐱᓕᕆᕕᐅᔪᓪᓗ ᑐᕌᒐᕐᓂᒃ ᓯᕗᓪᓕᐅᔾᔭᐅᒋᐊᓕᓐᓂᒃ ᐱᔾᔪᑎᓕᓐᓂᒃ ᐱᕚᓪᓕᖅᑎᑦᓯᓂᕐᒧᑦ 
ᐃᓪᓗᑖᖑᒍᓐᓇᖅᓯᒍᓐᓇᖅᑐᓂᒃ ᑲᒪᒋᔭᖃᕐᓂᒧᓪᓗ ᐊᒥᒐᖅᓯᓂᐅᔪᓂᒃ ᓄᓇᕗᒻᒥ ᐊᑭᑐᔫᑎᖁᑎᖏᓐᓂᒃ. 

ᐱᓕᕆᖃᑎᒌᓐᓂᖅ 

ᑲᑐᔾᔨᓗᑕ ᐊᑎᑐᐃᓐᓇᕆᖏᑕᖓ ᑐᕌᒐᑦᑕ. ᑐᙵᕕᐅᔪᖅ ᐊᑐᐊᒐᐅᓪᓗᓂ ᐱᓗᐊᖑᐊᖅᑎᑦᓯᒍᑕᐅᓪᓗᓂ 
ᑐᙵᕕᑎᒍᑦ ᐊᓯᔾᔨᖅᓯᓂᕐᒧᑦ ᖃᓄᖅ ᐱᓕᕆᖃᑎᒌᖃᑦᑕᕐᓂᐊᕐᒪᖔᑦᑕ ᑎᑭᐅᑎᔭᐅᕙᓪᓕᐊᒍᓐᓇᖁᓪᓗᒍ 
ᓱᓕᓂᐊᕐᓂᕋᕈᑕᐅᓯᒪᓂᖓ ᓄᓇᕗᑦ. ᑲᒪᒋᔭᖃᖅᑎᓪᓗᑕ ᓯᕗᓪᓕᐅᑎᒋᐊᓕᑦᑎᓐᓂᒃ, ᓇᓗᙱᑦᑐᖓ 
ᐃᒪᐃᓕᐅᕐᓂᐊᕋᑦᑕ: 

• ᐱᓕᕆᐊᖃᕐᓗᑎᒃ ᒥᓂᔅᑕᐅᖃᑎᒌᓂ ᒪᓕᒐᓕᐅᖅᑎᑐᐃᓐᓇᕐᓂᓪᓗ ᐊᑐᓕᖅᑎᑕᐅᓗᑎᒃ ᐊᑕᖏᖅᑐᑕ 
ᑐᕌᒐᕗᑦ; 

• ᐅᖓᕙᕆᐊᖅᑕᐅᓗᑎᒃ ᓴᙱᓕᖅᑎᑕᐅᒃᑲᓐᓂᕐᓗᑎᒃ ᑲᑐᔾᔨᖃᑎᒌᒍᑎᖃᕐᓂᕗᑦ ᓄᓇᕗᑦ 
ᑐᙵᕕᒃᑯᓐᓂᒃ ᐊᒻᒪᓗ ᐊᕕᑦᑐᖅᓯᒪᓂᐅᔪᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᖄᒃᑲᓐᓂᖓᒍᑦ 
ᐱᓕᕆᔾᔪᑎᑦᓴᑎᓐᓂᒃ ᐱᒐᓱᐊᖃᑦᑕᕐᓗᑕ ᐊᑕᖏᖅᑐᑕ ᐱᔾᔪᑎᑦᑎᓐᓄᑦ; 

• ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᖅ ᐃᑲᔪᖅᓱᐃᓂᕐᓗ ᐊᒥᓱᕐᖑᕆᐊᖅᑕᐅᖁᓪᓗᒋᑦ 
ᐱᕚᓪᓕᖅᑎᑕᐅᖁᓪᓗᒋᓪᓗ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ; 
ᐊᒻᒪᓗ 

• ᓇᓗᓇᐃᖅᓯᓗᑎᒃ ᐃᓄᐃᑦ ᐱᖅᑯᓯᖏᑦ ᐃᓄᐃᓪᓗ ᖃᐅᔨᒪᔭᑐᖃᖏᑦ ᖃᓄᐃᓕᒋᐊᕈᑎᖃᕐᓂᒃᑯᑦ 
ᑲᒪᒋᔭᐅᒍᓐᓇᖅᓯᖁᓪᓗᒋᑦ ᓱᓕᔪᓂᒃ ᐊᑯᓂᐅᔪᒧᓪᓗ ᐱᐅᔪᓄᑦ ᐊᓯᔾᔨᖅᓯᕙᓪᓕᐊᓂᖅ. 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑲᑎᒪᔨᖏᑎᒍᑦ, ᒥᓂᔅᑕᐅᓪᓗᑎᑦ ᑐᒡᓕᕆᔭᐃᑦ ᓵᑕᑦᓴᐅᒍᑎᖃᖅᑐᖅ 
ᐃᑲᔪᕐᓂᕐᒧᑦ ᐃᓕᓐᓂᒃ ᒪᓕᑦᑎᓪᓗᑎᑦ ᐊᖏᕈᑎᒋᓯᒪᔭᕐᓂᒃ ᑲᒪᒋᔭᖃᖅᑎᓪᓗᑎᑦ ᐱᓕᕆᐊᑦᓴᕆᔭᕐᓂᒃ 
ᒥᓂᔅᑕᐅᕕᒋᔭᕐᓂ. ᐱᓕᕆᐊᑦᓴᖃᖅᑐᑎᑦ ᑐᑭᓯᓇᖅᑐᓂᒃ ᑎᓕᓯᖃᑦᑕᕆᐊᖃᕐᓂᕐᒧᑦ ᑐᒡᓕᕆᔭᕐᓄᑦ, 

ᐃᓚᒋᔭᐅᓗᓂ ᓂᕆᐅᒋᔭᓐᓂᒃ ᐱᓕᕆᖃᑎᒌᓐᓂᕐᒧᑦ ᑲᑐᔾᔨᖃᑎᒌᒍᑎᖃᕐᓂᒧᓪᓗ ᓄᓇᕗᑦ ᒐᕙᒪᒃᑯᖏᑕ 
ᐃᓗᐊᓂ ᓯᓚᑖᓂᓗ. 

ᐅᐱᒍᓱᑦᑐᖓ ᖁᕕᐊᓱᒻᒪᕆᑦᑐᖓᓗ ᐱᓕᕆᖃᑎᒋᒍᓐᓇᕐᓂᐊᕋᒃᑭᑦ ᑐᙵᕕᓕᐅᕐᓗᑕ ᐊᑯᓂᐅᔪᒧᑦ 
ᑲᑐᔾᔨᖃᑎᒌᑦᑎᐅᓂᕐᒧᑦ ᑐᑭᒧᐊᖅᑎᑦᓯᓂᕐᒧᓪᓗ ᐱᓕᕆᖃᑎᒌᓐᓂᒃᑯᑦ ᖃᓄᐃᓕᒋᐊᕈᑎᖃᕐᓂᕐᒧᑦ 
ᐱᐅᓯᕚᓪᓕᕈᑕᐅᓂᐊᖅᑐᓂᒃ ᐅᓪᓗᑕᒫᑦ ᓄᓇᕗᒻᒥᐅᑦ ᐃᓅᓯᖏᓐᓂᒃ ᓴᙱᔪᒥᓪᓗ ᑐᙵᕕᓕᐅᕐᓗᑕ 
ᓯᕗᓂᑦᓴᑎᓐᓄᑦ. 

ᑎᑎᕋᖅᑐᖅ, 

 

ᐱᔭᐃ ᐊᕿᐊᕈᖅ 
ᓄᓇᕗᒻᒥ ᓯᕗᓕᖅᑎ 
 
ᐊᔾᔨᖓᓂᒃ ᑎᑎᖅᑲᑖᖅᑐᖅ: ᔨᒥ ᐅᓈᓕᒃ, ᒥᓂᔅᑕᐅᑉ ᑐᒡᓕᐊ ᐊᒻᒪᓗ ᒥᓂᔅᑕᐅᖃᑎᒌᑦ ᑎᑎᕋᖅᑎᖓ, 
 ᒐᕙᒪᓕᕆᔨᒃᑯᑦ  


